
Annotatsiya: Ushbu maqolada boshlang‘ich sinf o`quvchilarining Alifbe va O`qish darslari asosida o`z 

ona tilisini nazariyasini yegil usluda o`rgatish hamda bog`lanishli nutqini shakllantirish haqida mulohaza 

yuritilgan.  

Bugungi kunda pedagogika fani oldida turgan dolzarb muammolardan biri ham o‘quvchilarda kichik 

maktab yoshidan boshlab ona tili bo‘yicha bilim va ko‘nikmalarini shakllantirishning nazariy asoslarini 

yaratishdan iboratdir. Lekin bu sohadagi ilmiy ma’lumotlarni etarli deb hisoblab bo‘lmaydi. Pedagogika 

nazariyasida o‘quvchilarning ona tili bo‘yicha bilimlarini yangi pedagogik texnologiyalar asosida yanada 

orttirishning nazariy asoslarini yaratish muhimdir.  

Bolalar o‘z ona tilini qanchalik chuqur bilib, uni sevsa va ardoqlasa, tug‘ilib o‘sgan diyorini, xalqini ham 

shunchalik sevib qadrlaydi. Shuning uchun bolalarga yoshligidan boshlab ona tili sirlarini, uning 

boyligini o‘rgatish juda muhimdir. Bu fan orqali yoshlarda milliy g‘urur shakllantiriladi. Ular ongida 

milliy an’analarimizga sadoqat tuyg‘usi qaror toptiriladi.  

Morfologiya o‘zbek tilining asosi hisoblanadi. O‘zbek tilining boyligi, go‘zalligi, avvalo, morfologiya 

orqali namoyon bo‘ladi. Shu sababli bolalarga boshlang‘ich sinfdan boshlab so‘z turkumlari, ya’ni 

mustaqil (ot, sifat, son, olmosh, fe’l, ravish) hamda yordamchi so‘zlar (ko‘makchi, bog‘lovchi, yuklama) 

hamda oraliq so`zlar ( modal so‘zlar, taqlid so‘zlar, undov so‘zlar) haqida dastlabki bilimlar berib 

borilishi maqsadga muvofiqdir. Chunki nutq mana shu so‘zlar vositasida shakllantiriladi. Shuning uchun 

boshlang‘ich sinf o‘quvchilariga so‘z turkumlari, ularga aloqador so‘zlarning tuzilishiga ko‘ra turlari 

haqida o‘rgatish muhim amaliy ahamiyat kasb etadi.  

Boshlang‘ich sinf o‘quvchilarida ilmiy dunyoqarash elementlarini shakllantirishda ona tilini 

o‘rganishning o‘ziga xos o‘rni bor. Bu ish esa muayyan lingvistik vositalar asosida amalga oshiriladi.  

Birinchi sinf ona tili darsligi uch bo‘limdan iborat. Birinchi bo‘lim “Tovushlar va harflar” deb 

nomlangan. Bu bo‘limda, asosan, fonetikaga oid bilimlar: tovush va harf, unli tovushlar va harflar, 

undosh tovushlar va harflar, tutuq belgisi, alifbo, bo‘g‘in, so‘zlarni bo‘g‘inlab ko‘chirish haqida 

tushuncha beriladi.  

Ikkinchi bo‘lim “So‘z” deb nomlangan. Bu bo‘limda, demak, leksikologiyaga oid: so‘zning ma’nosi, 

shaxsni va narsani bildirgan so‘zlar, kishilar ismi va familiyasining bosh harf bilan yozilishi, joy 

nomlarining bosh harf bilan yozilishi, hayvon nomlarining bosh harf bilan yozilishi, harakatni bildirgan 

so‘zlar, belgini bildirgan so‘zlar, sanoqni va tartibni bildirgan so‘zlar haqida bilim beriladi. Ko‘rinadiki, 

bunda ot, fe’l, sifat, son atamalarining izohi orqali ularga ishora qilinmoqda.  

Uchinchi bo‘lim “Nutq. Gap” deb nomlangan. Bu bo‘limda og‘zaki nutq va yozma nutq, gap haqida 

tushuncha berilishi ko‘zda tutilgan.  

Ikkinchi sinf “Ona tili” darsligining mundarijasi gap va so‘z mavzularini bevosita takrorlash bilan 

boshlangan bo‘lib, sintaksis bo‘yicha endi so‘z va gap munosabatini o‘rgatish maqsadi bilan ishga 

yondashiladi. Bunda ko‘pincha o‘quvchilarning nutq, matn, gap bo‘yicha bog‘lanishli nutqini 

shakllantirishga e’tibor kuchaytiriladi.  

Ikkinchi sinfda o‘quvchilarga yana tovushlar va harflar, unli tovushlar va harflar, undosh tovushlar va 

harflar, tutuq belgisi, alifbo, so‘z va bo‘g‘in, bo‘g‘in ko‘chirish qoidalari, jarangli va jarangsiz undosh 

tovushlar, ularning harf bilan ifodalanishi, aytilishda tushib qoladigan undoshlar, so‘z ichida ketma-ket 

kelgan bir xil undoshlar o‘rgatiladi.  

So‘z va gap munosabatini anglatish maqsadida shaxs va narsa nomini bildirgan so‘zlar, kishilarning ismi 

va familiyasida bosh harf, hayvonlarga qo‘yilgan nomda bosh harf, shahar, qishloq, ko‘cha, daryo 

nomlarida bosh harf, shaxs va narsa harakatini bildirgan so‘zlar, shaxs va narsa belgisini bildirgan so‘zlar, 

sanoq va tartibni bildirgan so‘zlar haqida bilim beriladi.  

Gap mazmuni yana mustahkamlanadi. Bog‘lanishli nutqda gapning o‘rni tushuntiriladi.  

Maktablarda ona tili o‘rganishning mazmuni jamiyat rivojlanishining hozirgi bosqichida davlatimizning 

maktab oldiga qo‘ygan vazifasiga moslangan. Bu vazifalar ko‘p qirrali bo‘lib, ularni bajarish o‘quvchilar 

ongini o‘stirishga, ularga g‘oyaviy-siyosiy, axloqiy, estetik va mehnat tarbiyasini berishga yo‘naltirilgan. 

Ona tilini o‘rgatish natijasida o‘quvchilarda o‘z fikrini grammatik to‘g‘ri, uslubiy aniq, mazmunli, ohangga 

rioya qilib ifodalay olish va uni imloviy to‘g‘ri yoza olish ko‘nikmalari shakllantiriladi. 

Boshlang‘ich sinflarda so‘z turkumlarini har tomonlama o‘rganish birinchi o‘ringa qo‘yilgan. Bu sinfda 

o‘quvchilarning to‘rt yil davomida, ya’ni birinchi sinfdan to‘rtinchi sinfgacha olgan morfologik bilimlari 

chuqurlashtiriladi.  

Bog‘lanishli nutq ustida to‘rt yil davomida grammatik va orfografik materiallarni o‘rganish bilan bog‘liq 

holda reja asosida ish olib boriladi.  

Boshlang‘ich sinflarda ona tili darslarining turlari va qurilishi uning didaktik maqsadiga qarab 

belgilanadi. Jumladan, bular quyidagichadir: 1) Yangi materialni o‘rganish darsi. 2) Bilimni 

mustahkamlash darsi. 3) Umumlashtiruvchi-takrorlash darsi. 4) Bilimlarning qanchalik o‘zlashtirilganini 

hisobga olish (tekshiruv) darsi va boshqalar.  

Boshlang‘ich sinflarda o‘quvchilarning nutqini o‘stirishda eng yaxshi vositalardan biri aniq bir mavzuda 

suhbat uyushtirishdir. Bunday suhbat davomida o‘quvchilarning bilim va tasavvur doirasi, ularning 

ko‘proq nimalarga qiziqishi aniqlanadi. Suhbat, birinchidan, o‘quvchilarni so‘zlarni o‘z o‘rnida 

qo‘llashga, gapni sintaktik jihatdan to‘g‘ri tuza bilishga o‘rgatadi, grammatikani puxta o‘zlashtirishga 

zamin hozirlaydi. Ikkinchidan, fikrni tartib bilan bayon etishga, narsa-voqealarni to‘g‘ri tasnif qila 

bilishga imkon yaratadi. Bola tafakkurini o‘stiradi. Uchinchidan, predmetlarning nomini, sifatini, ish-

harakatlar nomini bilib olishga, so‘zlarni to‘g‘ri talaffuz qilishga o‘rgatadi, lug‘atini boyitadi.  

O‘quvchilarning nutqi bilan chuqur tanishishda savol-javob metodi juda qo‘l keladi. Bunda 

o‘qituvchining savoli avvaldan puxta o‘ylangan, sodda qurilgan bo‘lishi lozim.  

Boshlang‘ich sinf o‘quvchilarining idrok qilish va eslash qobiliyati kuchli bo‘ladi. Shuning uchun bu 

davrda bolalarga mumkin qadar ko‘proq bilim va malaka berish kerak. Jumladan, uning nutqini 

boyitishga ham alohida ahamiyat berish zarur.  

